
ᓯᕗᒧᐊᒃᑎᑕᖅ

ᐃᓄᐃᑦ ᐅᓂᒃᑳᑐᖃᖏᑦ ᑲᒪᓇᖅᑑᒻᒪᑕ, ᑕᑯᓕᒪᓇᕋᑎᒡᓗ, ᐃᓛᓐᓂᒃᑯᓪᓗ 
ᑲᑉᐱᐊᓇᖅᐸᒃᑐᑎᒃ. ᓱᕈᓯᐅᑎᓪᓗᖓ ᑐᓵᕙᓚᐅᕋᒪ ᐅᓂᒃᑳᖅᑎᓪᓗᒋᑦ ᐊᓈᓇᒐ, 
ᓂᖏᐅᕋ, ᐊᔭᒃᑲ ᐊᑦᑕᒃᑲᓗ ᐊᖓᒃᑲ ᐊᒃᑲᒃᑲᓗ, ᓱᕈᓯᓛᖑᓪᓗᖓ

ᐃᓕᓴᐃᔨᒐᓘᓐᓃᑦ. ᑐᓴᕐᓂᕆᑦᑎᐊᖃᑦᑕᓚᐅᕋᒃᑭᑦ ᐅᓂᒃᑳᑦ. ᖄᓕᖅᑭᐊᕙᓚᐅᖅᑐᖓᓘᓐᓂᑦ 
ᕿᒥᕐᓗᒃᑯᑦ ᑕᑯᓐᓇᙳᐊᓕᖅᑐᒋᓪᓗ ᑲᑉᐱᐊᓇᖅᑐᐊᓗᐃᑦ ᐆᒪᔪᑦ ᓯᑰᑉ ᐊᑖᓃᑦᑐᑦ 
ᓄᓇᒥᑦᑐᓪᓗ.
	 ᐅᓪᓗᒥᐅᓕᖅᑐᕐᓕ, ᐃᓄᐃᑦ ᓱᕈᑦᑎᑦ ᑐᓵᒐᓚᖏᓐᓂᖅᓴᐅᕙᓕᕐᒪᑕ ᐅᕙᑦᑎᓐᓂ 
ᑕᐃᒃᓱᒪᓂᑐᑦ. ᑕᕐᕆᔭᒐᔅᓴᐃᑦ, ᑎᑎᖅᑐᒐᖅᓯᒪᔪᑦ ᐅᖃᓕᒫᒐᐃᑦ ᑭᐱᙳᐃᔭᐅᑕᐅᕙᒃᑑᒐᓗᐊᑦ, 
ᑭᓯᐊᓂᓕ ᐆᒪᔪᖁᑎᐊᓗᒃᑎᓐᓂᒃ ᐅᒃᐱᕆᔭᑦᑎᓐᓂᒃ ᓴᖅᑭᑎᑦᑎᕙᖏᒻᒪᑕ ᐅᓂᒃᑳᑦᑕ 
ᐃᓗᓕᖏᓐᓃᑦᑐᓂᒃ.
	 ᑖᒃᓱᒧᖓ ᐅᖃᓕᒫᒐᕐᒧᑦ, ᓱᕈᓰᑦ ᑕᑯᑎᒃᑲᓐᓂᕈᒪᒐᒃᑭ ᐱᐅᔪᐊᓗᖕᓂᒃ, 
ᖁᐃᓕᖅᑕᓇᖅᑐᓂᒃ ᐆᒪᔪᓂᒃ ᐅᓂᒃᑳᑦᑕ ᐃᓗᐊᓃᑦᑐᓂᒃ ᑎᑎᖅᑐᒐᖅᓯᒪᓗᑎᒃ 
ᖃᐅᔨᒪᔭᖏᓐᓃᙶᖅᑐᓂᒃ ᑐᑭᓯᐊᔭᖏᓐᓂᒡᓗ—ᑎᑎᖅᑐᒐᖅᓯᒪᔪᑦ ᐃᓱᒻᒥᕈᑎᖃᖅᑐᑎᒃ 
ᐅᖃᓕᒫᒐᕋᓛᖑᓲᑦ ᑎᑎᖅᑐᒐᖅᓯᒪᓪᓗᑎᑎᑐᑦ.
	 ᐅᓂᒃᑳᑐᖃᐃᑦ ᓯᕗᓕᑦᑎᓐᓃᙶᕐᒪᑕ, ᐃᓚᒋᓪᓗᓂᒋᑦ ᓇᑭᙶᖅᓯᒪᓂᑦᑕ. 
ᑎᒥᑦᑎᓐᓃᓪᓚᕆᖕᒪᑕ. ᐅᓂᒃᑳᑦ ᐆᒪᑎᑦᑐᒋᑦ ᐃᑲᔫᑎᖃᕐᒥᔪᖅ ᐃᓕᖅᑯᓯᑦᑎᓐᓂᒃ 
ᓇᑭᙶᖅᓯᒪᓂᑦᑎᓐᓂᒡᓗ ᐆᒪᑎᑦᑎᓂᖏᓐᓄᑦ. ᑲᖔᖅᐳᖓᓕ, ᓱᕈᓯᕐᓂᒃ 
ᑐᓴᕈᑎᒋᓪᓗᐊᑕᖅᐸᒃᑕᖏᑎᒍᑦ ᑐᑭᓯᐊᒪᔭᖏᑎᒍᑦ ᑐᓴᕐᓂᐊᖅᐳᑦᑐᑦ 
ᖃᐅᔨᓇᓱᐊᒃᑲᓐᓂᕈᒪᓗᑎᒃ ᑳᒃᑑᔭᕐᓗᑎᒡᓗ ᐅᓂᒃᑳᑦᑎᐊᕚᓗᖕᓂᒃ
ᐅᒃᐱᕆᔭᑦᑎᓐᓃᙶᖅᑐᓂᒃ.

ᐹᐸ ᑲᓪᓗᒃ
ᐃᖃᓗᐃᑦ, ᓄᓇᕗᑦ

ᑕᐃᑦᓱᒪᓂᒎᖅ

ᐃᓛᓐᓂᒃᑯᑦ, ᑕᐃᓐᓇ ᓂᖏᐅᖅ ᓯᑯᒨᖃᑦᑕᕆᐊᒃᓴᖅ
ᐊᓕᐊᓇᐃᒋᑦᑕᓚᐅᕐᒪᒍ. ᑕᐃᑲᓂ ᐃᓄᑑᓪᓗᓂ
ᖁᕕᐊᒋᖃᑦᑕᓚᐅᖅᑕᒥᓂᒃ ᐃᖅᑲᐃᒪᒋᐊᖃᑦᑕᕋᒥ

ᑕᐃᑦᓱᒪᓂᐅᓚᐅᖅᑐᓂᒃ. ᓄᑕᕋᐅᓂᕆᓚᐅᖅᑕᒥᓂᒃ
ᖁᕕᐊᒋᕙᓚᐅᖅᑕᓂ ᐃᖅᑲᐃᓪᓗᒋᑦ, ᓇᒡᓕᒋᔭᐅᓚᐅᕐᓂᓂ,
ᐅᓂᒃᑲᐅᑎᔭᐅᖃᑦᑕᓚᐅᕋᒥᒎᖅ ᒪᑯᓂᖓᕈᓘᔭᖅ ᐋᔪᖅᑲᐃᑦ, ᓯᑯᕈᓘᔭᐃᑦ
ᖃᓄᖅ ᓂᐱᖃᖃᑦᑕᓚᐅᕐᓂᖏᓐᓂᒃ, ᑕᒫᓂ ᑕᕆᐅᕋᓘᑉ ᓯᒡᔭᖓᓂ
ᓇᒥᑐᐃᓐᓇᖅ. 
	 ᐊᖓᔪᖄᖏᑦ ᐊᓯᖏᓪᓗ ᐃᓐᓇᐃᑦ, ᑕᐃᑦᓱᒪᓂ
ᐅᓂᒃᑲᐅᓯᖏᓐᓂᒃ ᑐᓵᕙᓚᐅᕐᓂᕋᒥ, ᐅᓂᒃᑳᖅᑎᓪᓗᒋᑦ ᖃᓄᑐᐃᓐᓇᖅ
ᓯᑯ ᓂᐱᖃᖃᑦᑕᓚᐅᕐᓂᖓᓂᒃ. ᐊᒻᒪᓗ ᐃᓛᓐᓂᒃᑯᑦ ᓯᑰᑉ ᐊᑖᓂᑦ
ᖃᓄᑐᐃᓐᓇᖅ ᓂᐱᖃᖃᑦᑕᓚᐅᕐᓂᖓᓐᓂᒃ. ᑖᒃᑯᐊᒎᖅ ᖃᓪᓗᐱᓪᓘᑉ
ᓂᐱᖏᑦ ᑐᓵᔭᐅᖃᑦᑕᓚᐅᕐᓂᖏᑦ. ᑖᓐᓇ ᖃᓪᓗᐱᓪᓗᖅ ᐃᓅᙱᑦᑐᖅ ᓱᓇᑭᐊᖅ 
ᖃᐅᔨᒪᓐᓇᙱᑦᑐᖅ. ᐃᓄᒃᑐᑦ ᐃᓚᖓᒍᑦ ᐊᔾᔨᖃᕋᓗᐊᕋᒥ, ᑭᓯᐊᓂᓕ ᐊᓯᖓᒍᑦ 
ᐃᓄᒃᑐᑦ ᐃᓕᖅᑯᓯᖃᙱᑦᑐᖅ, ᑕᒫᓂ ᑕᕆᐅᒥ ᐃᒃᑮᓇᖅᑐᐊᓗᖕᒥ ᐃᓂᓕᒃ. 
ᖃᓪᓗᐱᓪᓗᐃᑦ ᑕᐃᑲᓂᒎᖅ ᑕᕆᐅᑉ ᐊᑖᓐᓂ ᒧᖅᐸᖕᒥᒃ ᐱᙳᐊᕆᔭᖃᓱᕐᒪᑕ—
ᐊᒻᒪᓗ, ᑕᐃᒪᓐᓇᐅᖃᖅᑕᐅᓪᓗᓂ, ᑕᐃᒪᓐᓇᒎᖅ ᑲᓱᒃᑐᖅᑐᑦ ᓂᐱᖃᖅᐸᓚᐅᕐᒪᑕ 
ᓯᑰᑉ ᐊᑖᓐᓂ ᑐᓴᖅᓴᐅᓪᓗᑎᒃ ᑐᓴᖅᑕᐅᒐᓱᒃᐸᑲᒥᒃ.
	 ᓂᖏᐅᕈᓗᒡᓕ ᑕᐃᓐᓇᒎᖅ ᐃᖅᑲᐅᒪᒐᒥ ᓄᑕᕋᐅᓂᕐᒥᓂᒃ

ᖁᕕᐊᒋᑦᑕᓚᐅᖅᑕᒥᓂᒃ, ᐅᑎᓕᕆᕗᖅ ᐊᖏᕐᕋᑯᓗᖕᒥᓄᑦ
ᐊᔪᖅᓴᖅᑐᑯᓘᓐᓂᕋᒥ ᐊᖏᕐᕋᑯᑦᑐᖕᒥᓄᑦ. ᑕᐃᒃᑯᐊ
ᐃᖅᑲᐅᒪᒍᒪᙱᑕᓂᓕ ᖁᕕᐊᓇᙱᒃᑐᒃᑰᖅᑕᓚᐅᕐᓂᓂ, ᐃᓄᑑᒐᒥ
ᐃᓅᓯᕐᒥᓂ, ᐃᙳᑕᓂ ᐃᓄᑑᖃᑎᒋᓕᕐᓂᕋᒥᐅᒃ. ᓄᑕᕋᑐᐃᓐᓇᑯᓘᑎᓪᓗᒍ 
ᐃᓄᑑᖃᑎᒋᔭᓂ ᖁᕕᐊᓇᙱᑦᑐᒃᑯᑦ ᑕᐃᒪᐃᑦᑐᒥᒃ ᐃᓅᓯᖃᓕᕐᓂᕋᒥ. 
ᓲᖃᐃᒻᒪᐅᒐᓗᐊᖅ ᓇᒡᓕᒋᒐᒥᐅᒃ,
ᓂᖏᐅᖑᒐᒥ ᐊᔪᖅᓴᕋᒥᓗ, ᐊᔪᖅᓴᑐᐃᓐᓇᓂᕐᒥᒃ ᐃᓅᓯᖃᓕᕋᒥ
ᑕᐃᒪᓐᓇ ᑭᓯᐊᓂ ᐃᓅᖃᑎᒋᓕᕐᓂᕋᒥᐅᒃ. ᓱᕈᓯᐅᓗᐊᕐᓂᑯᖓᓄᑦ ᓱᓕ
ᐊᖑᓇᓱᒍᓐᓇᙱᒻᒪᑦ, ᓂᕿᓂᒃ ᖃᐃᑕᐅᔪᓂᒃ ᑭᓯᐊᓂ
ᐊᓐᓇᐅᒪᓕᖃᕋᒥᒃ. ᖁᔭᒋᒐᓗᐊᕋᒥᒋᑦ ᐊᔪᕐᓇᕐᒪᑦ ᑕᐃᒪᓐᓇ
ᑭᓯᐊᓂᐅᖕᒪᑦ, ᐊᓯᐊᒍᑦ ᐱᕕᒃᓴᖃᙱᓐᓇᒥᒃ ᑖᒃᑯᐊᒃ
ᐊᓈᓇᑦᓯᐊᖑᖃᑎᒌᒃ ᐃᓛᒃ ᐃᓚᑯᓗᒌᒃ. ᐃᓛᓐᓂᓚᐅᓱᖓᒃ
ᓂᕿᒃᓴᖃᖅᑎᑕᐅᑦᑕᕋᒥᒃ, ᐊᒻᒪᓗ ᐅᖅᓱᒃᓴᒥᒃ ᖃᐃᑦᑎᔭᐅᑦᑕᕋᓗᐊᕋᒥᒃ;
ᐃᓄᒃᓄᑦ ᓄᓇᖅᑲᑎᖕᒥᓄᑦ ᓇᒡᓕᒋᔭᐅᓂᒃᑯᑦ ᑭᓯᐊᓂ
ᐱᔪᓐᓇᖅᓯᒪᑎᑕᐅᒐᒥᒃ. ᓲᖃᐃ ᐊᔪᕐᓇᖅᑐᒦᓐᓇᒥᒃ
ᐃᓅᓯᖃᑦᑎᐊᙱᓐᓇᒥᒃ ᑕᐃᒪᓐᓇ ᑭᓯᐊᓂᐅᖕᒪᑦ ᓂᖏᐅᕈᓗᒃ
ᕿᐊᑦᑕᕈᓐᓃᖅᑐᕐᓘᓐᓃᑦ ᐊᔪᓕᕋᒥ ᑕᐃᒪᓐᓇ.
	 ᓂᖏᐅᕉᖅ ᐊᖏᕐᕋᒥᓅᓕᕋᒥ ᐃᒡᓗᕕᒐᕐᒥᓄᑦ, ᐃᙳᑕᓂ
ᐊᓃᖅᑐᖅ ᑕᑯᓪᓗᓂᐅᒃ ᓯᓚᒥ ᐱᙳᐊᖅᑐᖅ. 

ᓯᑯᒥᒃ ᑎᒍᒥᐊᖅᓱᓂ ᓱᓇᙳᐊᓕᕆᓪᓗᓂ ᓂᓪᓕᐊᓪᓗᓂ. ᑕᐃᒪᓐᓇ 
ᓱᕈᓯᑦ ᐱᙳᐊᖅᐸᖕᒪᑕ ᑕᐃᒪᓐᓇᑐᐃᓐᓇᖅ ᐱᙳᐊᖅᑐᑯᓗᒃ ᐃᓄᑑᓪᓗᓂ. 
ᓂᖏᐅᕐᒥᓄᑦ ᕿᕕᐊᕋᒥ, ᓂᖏᐅᓂ ᐅᖃᐅᑎᓪᓗᓂᐅᒃ ᑳᖕᓂᕋᖅᑐᓂ. ᑖᓐᓇ 
ᓂᖏᐅᕈᓗᒃ ᐆᓕᒃᑲᒥ ᓴᔪᑐᐃᓐᓇᖅᖢᓂ ᐃᖕᒥᓂᒃᑕᐅᖅ ᑳᖕᒥᒐᒥ ᐊᑯᓂᑦ 
ᓂᕆᓚᐅᙱᓐᓇᒥᒃ ᑕᒪᕐᒥᒃ ᕿᐅᑐᐃᓐᓇᓕᕋᒥ. ᐅᖃᐅᑎᑐᐃᓐᓇᕆᓪᓗᓂᐅᒃ 
ᐊᐱᕆᒃᑲᓐᓂᓕᕐᒥᖕᒪᑦ.
	 “ᑕᑯᒋᓪᓕ ᓂᕿᖃᙱᑦᑐᒍᒃ. ᐱᑕᖃᕈᓐᓃᖅᑐᖅ ᓱᓇᒥᒡᓘᓐᓃᑦ.”
	 ᖄᖏᓕᕐᒪᒍ ᑐᒃᓯᕋᒃᑲᓐᓂᑐᐃᓐᓇᕆᓪᓗᓂ—ᐅᖃᐅᑎᒃᑲᓐᓂᕆᓪᓗᓂᐅᒃ 
ᓂᙵᓕᕋᒥ—ᒫᓐᓇ ᓂᕿᖃᙱᑦᑐᖅ. ᑭᓯᐊᓂᓕ ᑐᒃᓯᕋᒃᑲᓐᓂᑐᐃᓐᓇᓕᕐᒥᖕᒪᑦ.
ᑕᐃᒪᓕ ᖁᓚᓕᖅᐳᖅ ᐃᓗᐊᓂ ᓱᓇᑭᐊᖅ ᓱᕋᖕᒪᑦ ᐃᓱᒪᖓᓗᑭᐊᖅ
ᓴᐱᓕᑐᐃᓐᓇᕐᒪᑦ ᐊᔪᖅᓴᒧᑦ.
	 ᓂᖏᐅᕐᓕ ᖁᓚᓕᕐᓂᕐᒥᓂᒃ ᐅᔾᔨᕆᒐᒥ, ᐃᓅᓯᐊᑕ
ᖁᕕᐊᓇᙱᓪᓚᕆᖕᓂᖓᓂᒃ ᐃᒃᐱᒋᓪᓚᕆᓕᖅᐳᖅ, ᓲᕐᓗ ᐃᓱᒪᖓᒍᑦ 
ᑲᐱᔭᐅᔪᑐᑦ.

	 ᐃᖕᒥᓂᒃ ᑲᒪᔪᓐᓃᕋᒥ ᐃᓱᒪᓇᓂ ᐃᙳᑕᓂ
ᐅᖃᐅᑎᓕᖅᐸᖓ, ᐊᐅᓪᓚᓚᐅᕐᓕᑐᖅ ᓇᒧᙵᕐᓗᓂ ᖃᓪᓗᐱᓪᓗᕐᒧᑦ
ᐱᔭᐅᓛᕐᒪᑦ. ᐃᓱᖃᙱᑐᒧᑦ ᑕᑯᔪᒪᙱᓕᕋᒥᐅᒃ ᐃᙳᑕᑯᓗᓂ.
	 ᑕᐃᒪᓕ, ᐃᙳᑕᕈᓗᓂ ᖁᕝᕕᐅᖅᑐᖅ ᓱᓕ ᕿᒪᒃᑲᒥᐅᒃ, ᐃᓯᖅᓱᓂ
ᐃᒡᓗᒧᑦ ᖃᐅᒪᒡᒍᑎᖃᙱᑦᑐᒧᑦ. ᐃᓱᒪᑦᑎᐊᕈᓐᓇᐃᓪᓕᒐᒥ, ᑖᖅᑐᒥ
ᐃᒃᓯᕙᑐᐃᓐᓇᓕᕋᒥ. ᐊᓱᐃᓚᒃ ᐃᓱᒪᑦᑎᐊᕐᓂᕐᒧᑦ ᐅᑎᕋᒥ. ᑭᓯᐊᓂᓕ
ᐅᖃᖅᑲᐅᔭᓂ ᐃᖅᑲᐃᙱᓐᓇᒥᒋᑦ ᐊᓱᐃᓛᒎᖅ ᓯᓚᒥᑦ ᓂᐱᒥᒃ ᑐᓴᑲᓪᓚᒃᐳᖅ 
ᐋᓐᓂᖅᐸᓗᒃᑐᒥᒃ ᓂᓪᓕᐊᔪᖃᑦᑕᖅᑯᖅ. 

	 ᑐᐊᕕᐊᓗᒃᑲᒥ ᐅᓪᓚᓕᕋᒥ, ᓰᖅᑯᖏᒃ ᐋᓐᓂᐊᕐᒪᑎᒃ
ᓱᑲᓗᐊᕈᓐᓇᙱᒃᑲᓗᐊᕋᒥ, ᐊᓂᓪᓗᓂ ᐃᒡᓗᒥᑦ. ᓰᖅᑯᖓᓪᓗᓂ
ᓱᓕ ᐊᓂᓇᓱᓕᕋᒥ ᑲᑕᖕᒥᑦ, ᐃᙳᑕᓂ ᐅᖓᓯᒃᑐᖅ ᑕᑯᔭᖓ. ᓱᓇᐅᕝᕙ
ᑎᒡᓕᒃᑕᐅᓕᖅᑐᖅ ᕿᐊᔪᐊᓗᒃ, ᐊᖏᔪᐊᓗᖕᒧᑦ ᖃᐅᔨᒪᙱᑕᕐᒥᓄᑦ
ᓱᓇᒧᒃᑭᐊᖅ ᐊᐅᓪᓚᕈᔾᔭᐅᓕᕆᐊᒃᑐᖅ. ᓂᖏᐅᖅ ᖃᐅᔨᓪᓗᓂ ᑖᓐᓇ
ᐃᓅᙱᑦᑐᖅ—ᐊᖑᑕᐅᓇᓂ ᐊᕐᓇᐅᓇᓂ—ᓱᓇᖅᐸᓗᖕᒥᖃᐃ ᐊᓐᓄᕌᓕᒃ
ᐊᑎᒋᓯᒪᔪᖅ ᓯᓚᓪᓕᕐᒥᒃ, ᕿᕐᓂᕈᔪᒃᑐᒥᒃ ᐃᓚᖓᒍᑦ ᖃᑯᖅᑕᐅᓪᓗᓂ,
ᓲᕐᓗ ᒥᑎᖅᑎᑐᑦ ᑕᖅᓴᓕᖕᒥᒃ. ᐊᖏᔪᐊᓗᖕᒥᒡᓗ ᓇᓴᖃᕆᓪᓗᓂ ᑮᓇᖓ
ᑕᑯᒃᓴᐅᓇᓂ. ᐊᓄᕆᔪᐊᓘᖕᒪᑦ ᓇᒧᓗᒃᑖᖅ ᐊᓐᓄᕌᑦ ᐊᑐᕈᓘᔭᖅᑕᖏᑦ
ᐊᐅᓚᕈᓘᔭᕐᒪᑕ. ᐊᒻᒪᒎᖅ ᑕᐃᒪ ᓂᖏᐅᕈᓗᒃ ᐊᓂᕐᓃᕈᑎᑲᓴᒃᑲᒥ
ᑭᖑᓪᓖᑦᑐᒥᒃ ᑕᑯᓪᓗᓂ ᓂᐅᖏᓐᓂᒃ ᐅᕕᓂᑐᐃᓐᓇᐃᑦ ᐊᒻᒪᓗ
ᐃᓯᒐᖏᑦ. ᓲᕐᓗ ᐃᖃᓘᑉ ᐊᒥᖓᑐᑦ ᑕᐅᑦᑐᓖᒃ. ᑲᓈᕆᔪᒃᓴᐅᔭᖏᑦ
ᑕᑯᒃᓴᐅᖕᒪᑎᒃ.

	 ᖃᓄᕐᓘᓐᓃᑦ ᐊᓈᓇᑦᓯᐊᕈᓗᒃ ᐃᓛᒃ ᑖᓐᓇ ᓂᖏᐅᕈᓗᒃ 
ᓂᓪᓕᕈᓐᓇᐃᓪᓕᒐᒥ, ᐃᙳᑕᓂ ᑎᒍᔭᐅᓕᖅᑐᖅ ᑕᐅᑐᑐᐃᓐᓇᓕᕋᒥᐅᒃ.
ᓱᑲᔪᐊᓗᖕᒥᒃ ᓲᖃᐃᒻᒪ ᑖᑦᓱᒫᓘᑉ ᑎᒍᖕᒪᒍ ᐃᙳᑕᕈᓗᖓ,
ᐅᕿᒋᑦᑎᐊᒻᒪᕆᒃᓱᓂᐅᒃ ᕿᒻᒥᐊᕐᔪᑐᐃᓐᓇᖅᑐᑦ ᐊᑯᕐᒥᓄᑦ
ᐴᖅᓱᓂᐅᒃ ᐃᒻᒪᖄᓘᓐᓃᑦ ᐊᒫᖅᑖᓗᒋᓪᓗᓂᐅᒃ. 

ᓂᖏᐅᕈᓗᒃ ᓇᖏᖅᓯᓕᑕᐃᓐᓇᖅᑎᓪᓗᒍ ᓰᖅᑯᖓᓚᐅᖅᓱᓂ, ᑕᐃᒪᓕ 
ᐃᙳᑕᖓ ᐱᑕᖃᕈᓐᓃᖅᑐᖅ, ᐊᓯᐅᔪᖅ. ᓂᖏᐅᕈᓗᒃ ᐃᙳᑕᒥᓂᒃ 
ᑕᑯᒃᑲᓐᓂᕈᓃᖅᓱᓂ, ᑖᓐᓇᓘᓐᓃᑦ ᓱᓇᕈᓗᑭᐊᖅ ᑕᑯᔭᐅᒃᑲᓐᓂᙱᒃᑭᓪᓗᓂ. 
ᑕᕆᐅᒧᑦ ᑕᐅᓄᙵᐅᔪᖅ ᑭᓯᐊᓂ ᖃᐅᔨᒪᔭᐅᓪᓗᓂ. ᖃᓪᓗᐱᓪᓗᖅ 
ᑕᑯᒃᓴᐅᔪᓐᓃᖅᐸᓪᓕᐊᔪᖅ ᐃᖅᑲᐅᒪᔭᑐᐊᕆᓕᖅᓱᓂᐅᒃ ᑖᓐᓇ ᓂᖏᐅᖅ. 
ᓯᑯᓕᐊᕈᔾᔭᐅᔪᖅ ᑕᐃᒪᓐᓇ ᑭᓯᐊᓂ ᖃᐅᔨᒪᓪᓗᓂ ᓇᒧᓪᓚᕆᑭᐊᖅ 
ᖃᐅᔨᒪᓇᓂ.
	 ᐅᓪᓗᓂᑦ ᐊᑯᓂᐅᓕᖅᑐᓂ, ᓂᖏᐅᖅ ᖃᐅᔨᒪᔭᐅᓕᖅᐳᖅ
ᐊᒥᓱᓄᑦ ᐅᓂᒃᑳᖅᑕᕋᒥ ᐱᔭᐅᔪᒥᒃ ᐃᙳᑕᒥᓂᒃ ᑭᓇᑐᐃᓐᓇᕐᒧᑦ
ᓈᓚᒍᓐᓇᖅᑐᒧᑦ. ᐃᑲᔪᖅᑕᐅᓚᐅᕈᒪᓪᓗᓂ ᐅᖃᖅᑕᕋᓗᐊᕋᒥ. ᒪᒥᐊᒃᑲᒥ.
ᓂᖏᐅᕐᔪᐊᖑᓕᕋᒥ. ᑭᓯᐊᓂᓕ ᐅᐊᑲᓪᓚᖔ ᓇᒡᓕᖕᓇᕋᓗᐊᕋᒥ, ᖃᓄᕐᓕ
ᐃᑲᔪᖅᑕᐅᒍᓐᓇᖃ, ᖃᐅᔨᒪᔭᐅᙱᑦᑐᒧᑦ ᐱᔭᐅᖕᒪᑦ ᐃᙳᑕᖓ?
ᐊᕐᕌᒍᑦ ᖄᖏᖅᐸᓪᓕᐊᓂᖏᑦ ᒪᓕᒃᓱᒋᑦ, ᐊᓱᐃᓛᒃ ᓱᓇᑐᐃᓐᓇᐃᑦ 
ᐊᔪᕐᓇᕈᓐᓃᖅᐸᓪᓕᐊᖕᒪᑕ, ᐃᓄᐃᓪᓕᒎᖅ ᐱᑕᖃᑦᑕᖅᐸᓪᓕᐊᖕᒪᑕ ᓂᕿ 
ᐊᔪᕐᓇᕈᓐᓃᓕᖅᐳᖅ. ᐱᑕᖅᑐᑦ ᐊᖑᓇᓱᒃᑐᑦ ᐱᔪᓐᓇᖃᑦᑕᖅᐸᓪᓕᐊᖕᒪᑕ 
ᐃᓄᐃᑦ ᑳᒍᓐᓃᖅᐸᓪᓕᐊᕗᑦ. ᑕᐃᒪᓕ ᑳᖕᓂᖅ ᐊᓂᒍᕐᒪᑦ, ᓂᖏᐅᕈᓗᒃ
ᖁᕕᐊᓱᒋᐊᕋᓗᐊᕋᒥ ᐊᓱᐃᓛᒎᖅ ᐃᓱᒫᓗᑐᐃᓐᓇᖅᐳᖅ ᓱᓕ, ᐃᖕᒥᓂᒃ
ᐱᓂᕋᐃᒐᒥ ᐃᙳᑕᐃᕐᓂᕋᖅᑐᓂ. 

	 ᐊᖑᑦ ᐊᕐᓇᕐᓗ ᐃᑲᔪᕈᒪᓯᕗᒃ ᑖᑦᓱᒥᖓ ᓂᖏᐅᕈᓗᖕᒥᒃ. 
ᐱᑦᑎᐊᖅᑕᐅᒐᒥ ᐃᑲᔪᖅᑕᐅᔪᒪᓕᕋᒥ ᑖᒃᑯᐊᒃ ᓄᓕᐊᕇᒃ ᐃᑲᔪᕋᓱᒍᒪᓕᕋᒥᒃ 
ᓇᒡᓕᖕᓇᓗᐊᕐᓂᖓᖃᐃ
ᐃᓚᐃᓚᐅᕐᓂᖓ ᐃᓱᒪᒋᔭᐅᓪᓗᓂ ᑖᒃᑯᖕᓄᖓ ᐃᓚᒋᔭᐅᔪᓄᑦ
ᓄᓇᖅᑲᑎᒥᓄᑦ.
	 ᑕᐃᒪᒎᖅ, ᓯᑯᒃᑲᓐᓂᕐᒥᖕᒪᑦ, ᐃᑲᔪᖅᑕᐅᓂᐊᓕᕋᒥ, ᐊᓯᖏᓐᓄᓪᓗ
ᐃᓚᖃᕋᒥᒃ, ᓄᑲᑉᐱᐊᕕᓂᐅᓕᖅᑐᒃᓴᐅᔪᖅ ᕿᓂᖅᑕᐅᓯᒋᐊᕐᓂᐊᓕᕐᒪᑦ.
ᑕᑯᔭᐅᑦᑕᕋᓗᐊᕋᒥ. ᒪᖃᐃᑎᓄᑦ ᑕᑯᔭᐅᑦᑕᕋᒥ, ᐅᓂᒃᑳᕆᔭᐅᑦᑕᓕᕐᒪᑦ,
ᓱᕈᓯᕐᒥᒎᖅ ᐊᔾᔨᒋᔭᐅᙱᑦᑐᒥᒃ ᑕᑯᑦᑕᕋᒥᒃ, ᐋᔪᖅᑲᓃᑦᑐᒥᒃ,
ᐃᐱᕋᐅᑎᖃᖅᑐᒥᒎᖅ ᕿᖅᑯᐊᕐᒥᒃ. ᑲᑉᐱᐊᒋᔭᐅᓪᓗᓂ ᑕᐃᒪᓐᓇ
ᐃᓅᖕᒪᑦ ᐊᓐᓇᒍᓐᓇᓚᐅᕐᒪᓪᓘᓐᓃᑦ ᑲᒪᒋᔭᐅᓪᓗᓂ. ᖃᓪᓗᐱᓪᓗᕐᒥᒃ 
ᐃᓚᖃᓕᕐᓂᖓᓂᒃ ᖁᓚᕆᔭᐅᓪᓗᓂ. ᐊᖑᑦ ᐊᕐᓇᕐᓗ ᑖᒃᑯᑐᐊᑦᓯᐊᒃ 
ᐃᑲᔪᕈᒪᔪᒃ ᓂᖏᐅᕈᓗᖕᒥᒃ. ᐊᖑᑦ, ᐃᓚᖃᖅᓱᓂ ᐊᖑᒻᒥᒃᑕᐅᖅ, ᕿᓂᕆᐊᓯᕗᒃ 
ᓄᑲᑉᐱᐊᕐᒥᒃ.
	 ᕿᓂᓚᐅᕋᒥᒃ, ᓇᓂᔭᐅᕗᖅ ᐊᓱᐃᓛᒃ, ᐃᐱᕋᙳᐊᖅᑐᖅ ᐋᔪᖅᑲᒥ,
ᐃᐱᕋᐅᑎᖃᖅᓱᓂ ᕿᖅᑯᐊᕐᒥᒃ. 

	 ᓂᕆᐅᖕᓇᙱᒻᒪᓕ ᐅᑕᖅᑭᔭᐅᒋᐊᒃᓴᖅ, ᓱᓇᐅᕝᕙᓕ ᓄᑲᑉᐱᐊᖅ
ᑖᒃᑯᓂᖓ ᐅᑕᖅᑭᓐᓂᕐᒪᑦ ᑕᑯᔪᒪᔪᒃᓴᐅᓐᓂᕋᒥᒋᑦ. ᖃᓪᓗᐱᓪᓗᕐᓂᒃ
ᐃᓚᖃᓕᕋᒥ—ᑖᒃᑯᓂᖓ ᒥᑎᓕᖕᓂᒃ ᑕᐃᔭᐅᔪᓂᒃ, ᒥᑎᑦ ᐊᒥᖏᓐᓂᒃ
ᐊᓐᓄᕌᖏᓐᓂᒃ ᐱᔭᐅᓪᓗᑎᒃ— ᑖᒃᑯᐊᓪᓗ ᖃᓪᓗᐱᓪᓗᕈᔪᐃᑦ
ᐃᓚᒋᓂᖅᓴᐅᓕᕐᓂᕋᒥᒋᑦ ᑕᐃᑲᓂ ᖃᓪᓗᐱᓪᓗᒃᑯᓐᓂ
ᐱᑦᑎᐊᖅᑕᐅᓂᖅᓴᐅᒐᒥ ᐊᖏᕐᕋᒥᓂᑦ. 
	 ᐃᓛᒃ ᐊᖏᕐᕋᕆᓚᐅᖅᑕᒥᓂᑦ ᐋᓇᓇᑦᓯᐊᒥᓂᑦ. ᖃᓪᓗᐱᓪᓗᕈᔪᐃᑦ 
ᐃᑦᑕᕐᓂᑕᐃᑦ ᐃᓚᒋᓂᖅᓴᐅᓕᕐᓂᕋᒥᒋᑦ. ᖃᓪᓗᐱᓪᓗᐃᑦ ᐃᓄᖕᓂᒃ 
ᑲᑉᐱᐊᒋᔭᖃᕐᓂᕐᒪᑕ ᓲᖃᐃᒻᒪ ᓇᑦᓯᐅᓇᓱᒋᔭᐅᑦᑕᕋᒥᒃ ᐊᕐᕕᖅᑐᓪᓘᓐᓃᑦ 
ᐋᔪᖅᑲᓃᒐᔪᒃᑐᓂᑦ. ᓯᓂᒃᑎᓪᓗᒋᑦ ᐱᔭᐅᓇᓱᖃᑦᑕᖅᑕᐅᓐᓂᕐᒪᑕ 
ᐊᖑᓇᓱᒃᑎᓄᑦ. ᓂᕿᖏᒡᒎᖅ ᐃᓄᖕᒧᑦ ᑐᖁᓐᓇᕋᓗᐊᕋᒥ,
ᕿᒻᒥᓄᑦ ᓂᕿᒃᓴᐅᖕᒪᑕ ᐃᓛᓐᓂᒃᑯᑦ ᓇᐅᓕᒃᑕᐅᑦᑕᕐᓂᕐᒪᑕ. ᖃᓪᓗᐱᓪᓗᑦ 
ᐊᒥᓲᒍᓐᓃᕐᓂᕐᒪᑕᓕ ᐃᓚᖏᑦ ᐃᓄᖕᓂᒃ ᑲᒪᙱᒃᑲᓗᐊᖅᑎᓪᓗᒋᑦ ᐃᓚᖏᑦ 
ᐃᓄᖕᓄᑦ ᑲᑉᐱᐊᓇᖅᐸᒃᑐᕕᓃᓪᓕ.

ᖃᔭᕐᓂᒃ ᖃᔭᐅᑎᑦᑎᕙᖕᓂᕐᒪᑕ, ᑭᓯᐊᓂᓕ ᖃᓪᓗᐱᓪᓗᐃᑦ 
ᑲᐱᐊᒋᔭᐅᑐᐃᓐᓇᓕᕐᓂᖅᐳᑦ. 
	 ᑖᓐᓇ ᓄᑲᑉᐱᐊᖅ, ᕿᖅᑯᐊᒥᒃ ᐃᐱᕋᐅᑎᓕᒃ, ᐃᓄᖕᓂᒃ ᑕᑯᒐᒥ 
ᓂᓪᓕᖅᐳᖅ. ᓱᓇᐅᕝᕙ ᕿᑎᐊᒍᑦ ᐃᐱᖅᑕᐅᓯᒪᔪᖅ. ᑎᒍᔭᐅᓕᕋᓗᐊᖅᓱᓂ 
ᐊᖅᑲᑐᐃᓐᓇᓕᖅᑐᕕᓂᖅ. ᓲᖃᐃ ᐃᓐᓇᕐᓄᑦ
ᐃᓚᒋᓕᖅᑕᒥᓄᑦ ᐊᖓᔪᖅᑳᕆᓕᖅᑕᓂ ᐃᓚᒋᒐᒥᒋᑦ ᐃᐱᖅᑕᐅᓯᒪᓪᓗᓂ,
ᐊᒃᓱᓈᕆᔭᐅᓪᓗᓂ ᕿᖅᑯᐊᑦ ᐊᖅᑲᖅᑎᑕᐅᕙᒃᑐᕕᓂᖅ. 
ᐊᓈᓇᑦᓯᐊᓪᓚᕆᖕᒥᓄᑦ ᐅᑎᕈᒪᒍᓐᓃᖅᑐᖅ. 
	 ᐅᑎᕋᒥᒃ ᓄᓇᖃᑎᓄᑦ, ᐊᑐᓚᐅᖅᑕᑎᒃ 

	 ᐅᓂᒃᑳᕆᓪᓗᓂᐅᒃ.  ᖁᕕᐊᓇᐃ, ᑭᓯᐊᓂ ᐅᑎᖁᔭᐅᓪᓗᑎᒃ ᓂᖏᐅᕐᒧᑦ, 
ᕿᓂᒃᑲᓐᓂᖁᔭᐅᓪᓗᑎᒃ ᓲᖃᐃᒻᒪ ᐃᙳᑕᓂ ᐱᔪᒪᒐᒥᐅᒃ ᐅᖓᒋᒐᒥᐅᒃ ᓱᓕ. 
ᐃᑲᔪᕐᓂᐊᕐᓂᕋᓚᐅᖅᑐᒃ ᑕᐃᒪᓐᓇᐃᓕᕐᒪᑎᒃ ᐃᑲᔪᕆᐊᖃᓕᕐᒥᒐᒥᒃ
ᑕᐃᑯᖓ ᕿᓂᕐᕕᒋᓚᐅᖅᑕᒥᒃᓄᑦ ᐅᑎᑐᐃᓐᓇᓯᒋᕗᒃ. ᓄᑲᑉᐱᐊᖅ 
ᑎᕐᓕᐊᖅᑕᐅᓪᓗᓂ, ᑎᕐᓕᐊᖅᑕᐅᒐᓗᐊᕋᒥ ᑐᓴᖅᓴᕋᐃᓐᓂᕋᒥ. 
ᓇᒡᓕᒍᓱᒧᑦ ᖃᐅᔨᒪᓇᑎᒃ ᕿᓂᒃᑲᓐᓂᖅᑐᒃ ᑖᒃᑯᐊᒃ ᐱᔪᒪᒐᓗᐊᕈᑎᒃ 
ᐱᔪᒪᙱᒃᑲᓗᐊᕈᑎᒡᓘᓐᓃᒃ ᑲᐅᔨᒪᓐᓇᕋᑎᒃ. ᑕᐃᓐᓇᓕ ᓄᑲᑉᐱᐊᖅ
ᐊᓐᓇᐃᔭᐅᑐᐃᓐᓇᖅᑕᓕᕐᒪᑦ ᐱᓇᓱᒃᑕᐅᓕᕋᓗᐊᕌᖓᒥ. 
	 ᑕᐃᒪᒃᑲᓐᓂᖅ ᐅᓪᓗᒃᑲᓐᓂᐊᓂ.
ᐊᒻᒪᓗ ᓱᓕᒃᑲᓐᓂᖅ. 
	 ᕿᓂᖅᑐᑦ ᐱᓇᓱᖃᑦᑕᖅᑐᑦ ᐅᑕᖅᑭᔭᐅᒐᒥᒃ ᐅᔾᔨᕈᓱᓕᕋᒥᒃ, ᓯᑯᒃᑯᑦ 
ᑐᒥᖏᑦ ᓂᐱᓕᐊᓘᑦᑕᕐᒪᑕ ᓲᖃᐃᒻᒪ. 

ᓂᕈᒥᒃᑐᓂᖃᐃ ᐊᑐᓕᕐᓂᖅᓱᑎᒃ ᑲᒥᖕᒥᒍᑦ, ᓂᐱᖃᖅᑕᐃᓕᒧᑦ 
ᐱᔭᐅᓇᓱᒃᑲᓐᓂᓕᕐᓂᕆᕗᖅ. 
	 ᖃᓄᖅ ᐅᓪᓗᑉ ᐃᓚᖓᓐᓂ ᐱᔭᐅᓇᓱᓪᓚᕆᓕᕐᓂᕋᒥ, ᐊᓱᐃᓛᒃ 
ᑎᒍᔭᐅᔪᐊᓘᕗᖅ. ᕿᓚᕈᑎᖓ ᑭᐱᔭᐅᓐᓂᕐᒪᑦ ᓯᕗᓂᐊᒍᑦ. ᑕᐃᑯᖓ 
ᑕᕆᐅᒧᑦ ᐅᑎᕈᓐᓇᐃᓪᓕᑎᑕᐅᓪᓗᓂ. ᒪᖃᐃᑎᓄᑦ ᐊᓱᐃᓛᒃ ᐊᐳᖅᑕᐅᓪᓗᓂ 
ᑎᒍᔭᐅᖕᒪᑦ ᓄᑲᑉᐱᐊᖅ, ᐊᓈᓇᑦᑎᐊᖓᓄᑦ ᐅᓂᒃᑎᑕᐅᒻᒪᖔᑦ ᓇᓗᔭᐅᔪᖅ. 

	 ᑭᓯᐊᓂᓕ ᑕᐃᒃᑯᓇᓂ ᑎᒍᔭᐅᕝᕕᖕᒥᓂ ᐃᓚᒋᓕᖅᑐᒋᑦ 
ᐊᖏᕐᕋᖃᓕᓂᖅᐳᖅ.
	 ᖃᐅᔨᒪᔭᐅᒋᕗᖅ ᐊᖑᓇᓱᒃᑎᐅᖃᑕᐅᓕᕐᓂᖓᓂᒃ ᐱᓯᑎᐊᓘᓐᓂᕐᒪᑦ
ᐊᓱᐃᓛᒃ. ᐊᔪᖅᓴᖅᐸᓚᐅᕐᓂᑯ, ᐊᒃᓱᕈᖃᑦᑕᓚᐅᕐᓂᑰᒐᒥ
ᐊᔪᙱᓐᓂᖃᓕᖅᑐᕕᓂᖅ. 
	 ᖃᓄᕐᓕ ᑕᐃᒃᑯᐊ ᖃᓪᓗᐱᓪᓗᐃᑦ ᐃᓚᐃᖅᑕᐅᔪᑦ ᖃᓄᖅ
ᐃᓱᒪᓚᐅᕐᓂᕐᒪᖔᑕ ᓇᓗᓇᖅᑐᑦ ᐅᓪᓗᒥᐅᔪᖅ ᓱᓕ, ᐃᓄᖕᒥᒃ
ᐃᓚᖃᓕᓚᐅᕋᓗᐊᕐᓂᕐᒪᑕ, ᖃᓄᖅ ᐅᖃᖅᑐᕕᓂᐅᙱᒻᒪᑕᓘᓐᓃᑦ
ᑭᓇᒧᑦ.

ᐱᔭᕇᖅᐳᖓ

ᑐᓂᓯᔪᑦ
ᕋᐃᑦᓱᓪ ᐊ. ᕿᑦᓱᐊᓕᒃ, ᐃᓅᔪᕕᓂᖅ 1950ᖏᓐᓂ ᐊᑐᖅᑎᓪᓗᒋᑦ ᓱᓕ ᐃᒡᓗᓕᓂᖅ 
ᕿᒧᒃᓯᕐᓂᕐᓗ, ᑭᖑᓂᐊᒍᑦ ᑐᓵᔨᕈᖅᑐᕕᓂᖅ, ᑎᑎᕋᖅᑎ, ᓄᓇᖃᖅᑳᖅᑐᕕᓂᕐᓂᓪᓗ 
ᐊᐅᓚᔾᔭᐃᒋᐊᖅᑎᐅᓪᓗᓂ. ᖃᐅᔨᒪᔪᒻᒪᕆᒃ ᓄᓇᕐᔪᐊᕐᒥ ᐅᒃᐱᕐᓂᐅᔪᓂᒃ, ᐃᓄᐃᓪᓗ 
ᐅᖃᐅᓯᖏᓐᓂᒃ ᐊᒃᓱᕈᐊᖃᕐᓂᖓᓄᑦ, ᐅᒃᐱᕆᔭᖏᓐᓂᒃ, ᐊᒻᒪᓗ ᖃᓪᓗᓈᖃᓚᐅᖅᑎᓐᓇᒍ 
ᐅᒃᐱᕐᓂᐅᔪᓂᒃ. ᑎᑎᕋᖅᓯᒪᔪᖅ 400 ᐅᖓᑖᓃᑦᑐᓂᒃ ᑐᓴᕆᐊᕈᑎᓂᒃ, ᑐᓴᒐᑦᓴᓃᑦᑐᓂᒃ, 
ᐅᖃᓕᒫᒐᕐᓂᒡᓗ, ᐊᒻᒪᑦᑕᐅᖅ ᐅᓂᒃᑳᖅᑐᐊᓂᒃ ᐅᓂᒃᑳᓕᖅᑭᖃᑦᑕᖅᓯᒪᒋᓪᓗᓂ 
ᐱᓕᕆᐊᖃᖃᑦᑕᖅᓯᒪᒋᓪᓗᓂᓗ ᐅᓂᒃᑳᙳᐊᓂᒃ. ᐱᓕᕆᐊᕆᕙᓪᓕᐊᔭᖓ ᐅᓂᒃᑳᙳᐊᓂᒃ 
ᐅᖃᐅᓯᖃᖅᑐᓂᒃ ᐃᓄᐃᑦ ᑲᒪᓇᖅᑐᖁᑎᖏᓐᓂᒃ ᐋᖅᑭᐅᒪᔾᔪᑎᖏᓐᓂᒡᓗ ᐃᓄᐃᑦ 
ᐅᒃᐱᕆᔭᖏᓐᓃᙶᖅᑐᓂᒃ ᖃᓪᓗᓈᖃᖅᑳᓚᐅᖅᑎᓐᓇᒍ. ᑐᕌᒐᕆᔭᖓ ᓴᖅᑮᓗᓂ, 
ᐅᖃᓕᒫᖅᑎᓕᒫᓄᑦ, ᐃᓱᒪᑐᔫᓂᐅᑉ ᐱᐅᓂᕐᔪᐊᖓᓂ ᐃᓄᐃᑦ ᐅᒃᐱᕐᓂᓕᕆᓂᖓᓂᒃ 
ᐱᒋᐊᖅᓯᒪᔪᓂᒃ. ᐱᓕᕆᐊᕆᓯᒪᔭᖏᑕ ᐃᓚᖓᑦ ᖃᓄᖅ ᐱᙳᕐᓂᕐᒪᑕ (Inhabit
Media, 2008), ᓇᓗᓇᐃᖅᓯᓂᕐᒥᒃ ᐅᓂᒃᑳᑦ ᒪᑯᒃᑐᓄᑦ ᑐᕌᖓᔪᑦ, ᐊᒻᒪᓗᑦᑕᐅᖅ ᐊᔾᔩᑦ: 
ᑕᑯᓐᓇᙳᐊᒐᐃᑦ ᑖᖅᑐᑦ ᐅᑭᐅᖅᑕᖅᑐᑐᖃᕐᒥᑦ (Inhabit, 2011), ᑲᑎᖅᓱᒐᐃᑦ ᑲᒪᓇᖅᑐᑦ 
ᑕᑯᓐᓇᙳᐊᕐᓇᖅᑑᓪᓗᑎᒃ ᐅᓂᒃᑳᑦ ᐃᓐᓇᕐᓅᖓᔪᑦ.

ᐹᐸ ᑲᓪᓗᒃ ᖃᐅᓱᐃᑦᑐᒥᐅᑦᓴᔭ ᓄᓇᕗᒻᒥ, ᒫᓐᓇ ᐃᖃᓗᖕᒥᐅᖑᓪᓗᓂ, ᑎᑎᖅᑐᒐᖅᑎᐅᔪᖅ 
ᑕᑯᒥᓇᖅᑐᓂᒡᓗ ᑐᑭᒧᐊᒃᑎᑦᑎᔨᐅᓪᓗᓂ. ᐊᕙᓗᔭᐅᓯᒪᓕᓂᐅᕗᖅ ᐅᓂᒃᑳᑐᖃᕐᓄᑦ 
ᐊᕐᕌᒍᑭᑎᓪᓗᒍ ᐊᒻᒪᓗ ᑎᑎᖅᑐᒐᖃᑦᑕᖅᓯᒪᓕᕆᓪᓗᓂ ᐅᖃᓕᒫᒐᒐᓚᖕᓂᒃ 
ᐅᓂᒃᑳᑐᖃᕐᓃᙶᖅᑐᓂᒃ, ᑕᐃᒃᓱᒪᓂ: ᐃᓄᐃᑦ ᐅᒃᐱᕆᔭᖏᑦ ᐅᓂᒃᑳᖅᑐᐊᖏᑦ ᐊᒻᒪ 
ᑕᐃᒃᓱᒪᓂ: ᐃᓄᐃᑦ ᐅᒃᐱᕆᔭᖏᑦ ᐅᓂᒃᑳᖅᑐᐊᖏᓪᓗ, ᐅᖃᓕᒫᒐᖅ ᐊᐃᑉᐹ.

ᔭᐃ ᑯᐊᕆᒻ ᑐᕌᓐᑐᒥ-ᐃᖅᑲᓇᐃᔭᖅᑐᖅ ᐅᓂᒃᑳᓕᐊᖑᔪᓂᒃ ᑕᑯᒥᓇᖅᓴᐃᔨ 
ᐃᓕᓐᓂᐊᕇᖅᑐᕕᓂᐅᓪᓗᓂ ᓴᓇᙳᐊᖅᓯᒪᔪᓂᒃ ᑕᕐᕆᔮᒃᓴᓕᐅᕐᕕᖕᒥᑦ ᓯᐅᕆᑕᓐ 
ᓯᓚᑦᑐᖅᓴᕐᕕᖕᒥ. ᐱᓕᕆᐊᕆᓯᒪᔭᖏᑦ ᓴᖅᑭᒃᐸᒃᑐᑦ ᐱᙳᐊᒐᒃᓴᐅᓪᓗᑎᒃ, ᑕᕐᕆᔮᒃᓴᐅᓪᓗᑎᒃ 
ᐱᔪᒥᓵᕈᑎᒃᑯᑦ, ᑐᓴᕋᓐᓈᒐᒃᓴᐃᑦ ᑕᕐᕆᔮᒃᓴᖏᑎᒍᑦ, ᐅᖃᓕᒫᒐᕋᓛᖑᓪᓗᑎᒃ 
ᑎᑎᖅᑐᒐᖅᓯᒪᔪᒃᑯᑦ, ᖃᐅᔨᒪᔭᐅᒻᒪᕆᒃᑐᒃᑯᓪᓗ, ᑕᐃᔭᕐᒥ Neozoic ᐅᖃᓕᒫᒐᕋᓛᑦ Red 5 
ᑎᑎᖅᑐᒐᖅᓯᒪᔪᓂᒃ.


